
Otradal 31. desember 2007 UTC 21:04 
 
ágætu félagar, 
mér er það sönn ánægja að segja frá því að ég kallaði CQ á 160M eftir ánægjulegan 
kvöldmat (villtur héri) og var kallaður af JA7NI á 1822 kHz og skiptumst við á 
eftirfarandi: 
 
UTC móttekið sent   UTC móttekið sent 
2042     539  449 og  aftur 2044     559  559. 
 
ég hef ekki heyrt um að haft hafi verið samband á 160M við Japan frá TF áður og tel 
því  þetta vera sögulega stund í sögu fjarskipta á Íslandi og hæfilegur endir á 
viðburðaríku ári. 
 
73 og HNY, 
Þorvaldur, TF4M 
 
 
 
 
Innihald blaðsins: 
 

Leiðari ritstjóra, TF3JA 
Spjall formanns, TF3HR 
Fundargerðir  stjórnar ÍRA, TF3LL 
Tímabundin heimild á 160 m, TF3KX 
Val og staðsetning HF-bílneta, TF3GL 
TF útileikarnir 2007, TF3KX 
Fjarskiptaæfing Stuttbylgjuhópsins í nóvember 2007, TF3AM 
Um OTF, MUF, OWF og önnur forvitnileg fyrirbrigði, TF3AM  

CQ TF 
1. tölublað, 8. febrúar 2008 
Ritstjóri og ábyrgðarmaður: 

Jón Þóroddur Jónsson TF3JA 
 

........er málgagn íslenskra 
radíóamatöra. 
 
Íslenskir radíóamatörar hafa 

Leiðari ritstjóra 
TF3JA 
 
Sælir félagar, 
 
Í þessu blaði eru nokkrar ágætar tæknigreinar og eiga þeir sem þær rituðu miklar 
þakkir skyldar fyrir sitt framlag. Þeir, TF3AM/TF3HRY/TF3GW/TF3GS/TF3HK, 
TF3KX og  TF3GL eiga  þetta blað í raun. 
 
Vissulega var ætlunin að í blaðinu yrði annáll ársins en þau skrif bíða seinni tíma. 
Blaðið er mjög mikilvægur þáttur í starfi félagsins og besta heimildin um starfið og 
það sem er efst á baugi hjá amatörum á hverjum tíma. Þess vegna er það ætlunin að 
gera tilraun til að taka viðtöl fyrir næstu blöð við ýmsa amatöra og eru þeir sem 
áhuga hafa á að koma í viðtal vinsamlega beðnir um að hafa samband við ritstjóra. 
 
Við amatörar njótum  mikilla sérréttinda sem felast í leyfinu til að starfrækja og 
smíða búnað til fjarskipta á einkatíðniböndum en í staðinn er það skylda okkar við 
samfélagið að nýta uppsafnaða þekkingu og reynslu til aðstoðar þegar þörf er fyrir 
fjarskipti sem aðrir ráða ekki við. Styrkur amatöra felst í getunni til að setja 
fyrirvaralaust í gang fjarskiptasamband yfir lengri eða skemmri vegalengdir með 
einföldum búnaði sem við eigum allan til í okkar ranni. 
 
Amatörar hafa gegnum  tíðina starfað með hjálparsveitum eins og sjá má í greinum 
TF3AM og ekki úr vegi að minna á lokaorð greinarinnar þar sem hann fjallar um 
múffinn: 
 
„Aðalniðurstaðan er sú, að það þarf  fjölda stuttbylgjutíðna til að halda uppi 
fjarskiptum allan sólarhringinn á öllum árstímum og yfir allan sólblettahringinn, og 
til að svo megi verða þarf samhent fjarskiptalið og vel æft.“ 
 
Nokkur ný kallmerki hafa undanfarna mánuði heyrst í loftinu enda litu allmargir nýir 
amatörar dagsins ljós á síðasta ári. Þakka má þá fjölgun óeigingjörnu starfi þeirra sem 
sjá um námskeið og próf á vegum félagsins. Fjöldi amatöra á Íslandi mætti þó vera 
meiri og á það sér í lagi við landsbyggðina, þar vantar okkur fleiri virka amtöra sem 
gætu orðið grunnurinn að öflugu neyðarfjarskiptastarfi íslenskra amatöra. 
 
Um leið og við óskum TF4M til hamingju með árangurinn undanfarnar vikur á 160 
metrunum skal það upplýst að í næsta blaði verður fjallað um sambönd hans yfir 
pólinn og reynt að leita skýringa á fyrirbærinu. 
 
Útgáfudagur næsta blaðs er ákveðinn 15. mars og muniði, blaðið endurspeglar ykkar 
starf og áhuga en til þess að svo megi vera verðið þið að senda inn fréttir og myndir. 
 
73 de TF3JA  

Spjall formanns 

Hrafnkell Eiríksson, TF3HR 
 
Nú er sól farin að hækka á lofti þótt en sé nokkuð í að við förum að taka eftir því. 
Þessum dimmasta tíma ársins fylgja áhugaverðar áskoranir þegar kemur að 
bylgjuútbreiðslu. Efri bönd sem krefjast öflugs F lags jónahvolfsins eru að öllu jöfnu 
lokuð. Næturuglurnar stunda fjarskipti á 160m bandinu. Við þetta bætist lágmark í 
sólvirkni. Í þessu ljósi er því mjög ánægjulegt að við radíóamatörar höfum fengið 
tímabundið leyfi fyrir auknu tíðnisviði á 160m. Kristinn Andersen TF3KX tók sig til 
og sótti um undanþágu til að nota 1850-1900KHz til viðótar við það almenna leyfi 
sem við höfum. Þetta leyfi er eingöngu til afnota ákveðnar helgar svo og eingöngu til 
að nota í stutt sambönd í keppnum. Það er óskandi að reynslan af þessu tímabundna 
leyfi verði góð svo við getum sótt síðar um almennara leyfi byggt á reynslunni af 
þessu. 
 
Nú virðist ljóst að við þurfum að yfirgefa húsið í Skeljanesinu fljótlega eftir áramót. 
Ekki hefur en tekist að finna okkur nýjan samastað en unnið er að því. Fulltrúar bæði 
íþrótta- og tómstundaráðs Reykjavíkurborgar (ÍTR) svo og framkvæmdasviðs hafa 
sagt okkur að við förum ekki á götuna. Framkvæmdasvið hefur boðið okkur afnot af 
litlu svæði í bragga í Skeljanesinu en það virðist ekki hentugt fyrir okkar starfsemi. 
ÍTR hefur stungið upp á aðstöðu í húsnæði á vegum Orkuveitunnar í Elliðaárdal. Það 
hljómar mjög vel en ekki hefur en tekist að skoða það og meta aðstæður. Þetta skýrist 
örugglega fljótt á nýju ári. Það jákvæða í þessu er að allir virðast af vilja gerðir til að 
leysa málið með okkur. 
 
Í byrjun desember var haldinn flóamarkaður á vegum félagsins. Ágæt þátttaka var og 
þó nokkuð af munum sem skiptu um eigendur. Það sem uppúr stóð fyrir mig var að 
það er ljóst að það ætti að vera hægt fyrir nýliða að komast í loftið fyrir ákaflega lítið 
fé sé hann duglegur að spyrja eldri félaga hvort þeir eigi ekki eitthvað í geymslunni 
sem þeir gætu fengið. Búnaðurinn væri auðvitað ekki "nýtískulegur". Vonandi getur 
þetta orðið reglulegur viðburður í starfi okkar. 
 
Í desember var einnig haldin uppskeruhátíð TF útileikana 2007. Aftur var þar á ferð 
Kristinn TF3KX í samstarfi við Brynjólf TF5BW. Þeir höfðu safnað saman loggum 
margar þáttkananda og unnið úr þeim. 
Kristinn TF3KX flutti mjög fróðlegt og skemmtilegt erindi um þessa vinnu og 
niðurstöðu hennar. Stjórn ÍRA þakkar TF3KX og TF5BW kærlega fyrir framtakið. 
 
Þetta er annað tölublað CQ-TF í ritstjórn nýs ritstjóra, Jóns Þórodds TF3JA. Það er 
ósk mín að félagsmenn styðji vel við hann og félagið með því að vera duglegir að 
útvega efni í blaðið. 

Nú er ekki bara sólin farin að hækka á lofti (þótt lítið sé) heldur er sólin sjálf að lifna 
við. Engir sólblettir hafa verið á sólinni í töluverðan tíma en nú eru einn og einn 
farinn að birtast að nýju. 
 
73 de TF3HR Hrafnkell 
 
Úr fundargerðum stjórnarfunda ÍRA 

Stjórnarfundur ÍRA haldinn í Skeljanesi 4 des. 2007 kl. 20oo. 
Mætti voru: TF3HR, TF3AO, TF3GW, TF3LL og TF3SNN. 
Dagskrá: 

1. Húsnæðismál. 
2. Flóamarkaður. 
3. Námskeið til amatörprófs. 
4. Áframhaldandi leyfi á 5 Mhz. 
5. Samhæfing prófa. 
6. Innheimta árgjalds. 
7. Önnur mál. 
 
1. Húsnæðismál. 
Formaður rakti framvindu húsnæðismála. Ekkert nýtt kom fram í stöðunni en 
óskað hefur verið eftir fundi með borgarfulltrúanum Birni Inga Hrafnssyni og 
aðstoðarmanni hans Óskari Bergssyni í næstu viku. 
Þá skýrði formaður frá því að fundað yrði með Óla Hertivig frá borginni í 
Skeljanesi miðvikudaginn 5 des. 
 
2. Flóamarkaður. 
Áætlað er að halda flóamarkað nk laugardag. Nokkrir hafa lýst áhuga sínum á því 
að mæta með eitthvað úr sínum hirslum og virðist áhugi vera nokkuð góður. 
 
3. Námskeið til amatörprófs. 
Allnokkur áhugi virðist vera hjá mönnum fyrir námskeiði  og nokkrir þegar boðað 
þátttöku sína. 
Stjórn ÍRA stefnir að námskeiði fljótlega eftir áramót og áætlað er að það verði 
með sama sniði og síðasta námskeið. 
 
4. Áframhaldandi leyfi á 5 Mhz. 
Þór TF3GW sagði frá umsókn sinni fyrir hönd ÍRA um áframhaldandi leyfi til 
notkunar á 5 Mhz bandi. Hann skýrði einnig frá því að hann hefði óskað eftir því 
að tekið yrði mið af heimildum í nágrannalöndum, ma Englandi þar sem leyft 
sendiafl er 200 W. 
 
5. Samhæfing prófa. 
Ummræða spannst um samhæfingu prófa og hvort prófin væru ekki til jafns við 
það sem annarstaðar gerist. 

Töldu menn svo vera og ekki ástæða til þess að álykta sérstaklega um það. 
 
6. Innheimta árgjalds. 
Gjaldkeri TF3AO skýrði frá gangi mála varðandi innheimtu árgjalds. Gíróseðlar 
hafa verið sendir út en skil mættu vera betri. 
 
7. Önnur mál. 
Formaður reifaði stöðu hvað varðar leyfi fyrir 70 Mhz bandi.  
Athuga þyrfti stöðu þeirra mála í nágrannalöndum og munu TF3AO og TF3GW 
fara yfir þau mál. 
 
 Fundi slitið kl 2115. 

 
Stjórnarfundur ÍRA haldinn 6 nóvember 2007. 
Mættir voru: TF3HR, TF3AO, TF3SNN, TF3GW og TF3LL. 
Formaður setur fund kl: 20oo. 
 
Á dagskrá eru eftirtalin mál: 

1. Húsnæðismál. 
2. Radíóskátar um borð í Sæbjörgu í Hafnarfjarðarhöfn, JOTA helgin. 
3. Úthlutun kallmerkja. 
4. Námskeiðsmál. 
5. Heimasíða IRA 
6. Útileikarnir. 
7. Flóamarkaður. 
8. Önnur mál. 

 
1. Húsnæðismál. 
Formaður TF3HR skýrir frá nýjustu upplýsingum varðandi  
húsnæðið. Ljóst er að ákveðið hefur verið að rífa húsnæði það sem hýsir 
félagsaðstöðuna. Félaginu hefur verið boðin aðstaða í nærliggjandi húsi. Formaður 
ætlar að ræða betur við ÍTR og má því segja að biðstaða sé varðandi 
áframhaldandi húsnæði ÍRA. 
 
2. Radíóskátar um borð í Sæbjörgu, JOTA helgin. 
TF3HR skýrði frá því að hann ásamt fleirum hefðu lagt til tækjabúnað og sett upp 
loftnet um borð í skipi Slysavarnaskóla Sjómanna, Sæbjörgu sem var staðsett var í 
Hafnafjarðarhöfn. 
Þetta var gert að beiðni Radíóskáta. Það kom fram í máli HR að ágætlega hefði til 
tekist en skilyrði til radíósambanda hefðu verið frekar léleg. 
  
3. Úthlutun kallmerkja. 
Í tilefni af 50 ára afmæli JOTA úthlutaði Póst og Fjarskiptastofnun tveimur 
kallmerkjum til handa Radíóskátum. TF1CS og TF3CS. Venja hefur verið að Póst 

og Fjarskiptastofnun ( PTA ) leiti umsagnar IRA varðandi úthlutun kallmerkja. 
Við þessa úthlutun var ekki leitað umsagnar IRA. Stjórn IRA felur því ritara 
TF3LL að senda bréf til Póst og Fjarskiptastofnunar og árétta þá hefð sem í gildi 
hefur verið varðandi úthlutun kallmerkja. 

 
4. Námskeiðsmál. 
Nokkuð hefur verið spurst fyrir um næsta námskeið IRA til Radíóamatörs prófs. 
Sjórnin felur ritara um að halda til haga nöfnum þeirra sem sýnt hafa áhuga og 
stefnt er að því að halda námskeið fljótlega á nýju ári. 
 
5. Heimasíða IRA. 
Formaður skýrði frá því að Brynjólfur TF5BW vilji hætta að sjá um heimasíðu 
félagsins og einnig að hann hefði rætt við TF3GL um að taka við umsjón 
heimasíðunnar. Þá minntist hann einnig á það að TF3WX hefði sýnt áhuga að taka 
þátt í umsjón síðunnar. 
Formani var falið að tala betur við GL og WX um heimasíðu og vef mál varðandi 
hýsingu síðunnar og annað því tilheyrandi. 
 
6. Útileikarnir. 
TF3KX er búinn að taka saman og reikna út stig þáttakenda útileikanna. Fram 
kom einnig að TF5BW, TF3MA ofl hefðu einnig komið að málinu við yfirlestur 
niðurstaða. 
Ákveðið var að stefna að því að KX gæti kynnt niðurstöðuna á félagsfundi 22 nk. 
 
7. Flóamarkaður. 
 
Rætt var um fyrirhugaðan flóamarkað. TF3SNN og TF3LL voru hvattir til þess að 
finna dagsetningu og auglýsa hana með fyrirvara. 
 
8.  Önnur mál. 
Gjaldkeri TF3AO greindi frá því að nú væri hann að fara að senda út gíróseðla 
fyrir fálagsgjaldinu. Búið væri að hvetja menn að greiða beint td í netbanka en 
útsending gíróseðla væri óhjákvæmileg. 
 
TF3GW greindi frá ástandi endurvarpa. Mun hann gera sérstaklega grein fyrir 
ástandi endurvarpanna í greinagerð sem hann ætlar að senda út á IRA póstlistann. 
Truflanir frá sendum sjónvarpsins á Skálafelli eru vandamál og hefur hann þegar 
rætt það mál við TF3KB Yfirverkfræðing Sjónvarpsins sem vissi af slæmu ástandi 
senda og lofaði því að hann myndi gera það sem hægt væri til þess að bæta 
ástandið. 
Fundi slitið kl 2150. 

 
Georg Magnússon 
TF3LL 

Tímabundin heimild á 160 m 
Kristinn Andersen, TF3KX 
 
Póst- og fjarskiptastofnun (PFS) hefur veitt radíóamatörum 
tímabundna heimild til að bæta tíðnisviðinu 1850-1900 kHz við 
160 m bandið.  Heimildin er veitt til afnota í radíókeppnum og 
gildir aðeins tilteknar helgar, til loka maí 2008.  Ég tel 
mikilvægt að sendingar á þessu sviði fari ekki fram nema nauðsyn beri til og þess 
verði þá vel gætt að trufla ekki önnur fjarskipti á þessu tíðnibili, þar sem m.a. 
Vaktstöð siglinga stundar fjarskipti. 

Forsaga 
Víðast í nágrannalöndum okkar hafa radíóamatörar leyfi til að nýta allt 160 m 
tíðnisviðið sem skv. IARU er í okkar heimshluta skilgreint samfellt frá 1810 til 
2000 kHz.  Hérlendis er þó tíðnibilið 1850-1900 kHz undanskilið, væntanlega þar 
sem Vaktstöð siglinga notar þar tíðnir til fjarskipta.  Hvað amatöra hérlendis varðar 
kemur þetta einkum að sök í radíókeppnum.  Þótt mestur hluti fjarskipta á CW fari að 
öllu jöfnu fram undir 1850 kHz eru þó alltaf erlendar stöðvar sem halda sig ofan 
þeirra marka í radíókeppnum og fyrir okkur er ekki unnt að ná til þeirra nema seilast 
upp fyrir 1850 kHz. 
Fyrir CQ WW 160 m keppnina í janúar 2007 sótti ég um undanþágu til PFS til að 
bæta sviðinu 1850-1900 kHz við, til fjarskipta í keppninni, og rökstuddi þörfina fyrir 
því.  Erindið var samþykkt og fjarskipti mín þar reyndust árekstralaus.  Frá þessu 
greindi ég nánar í CQ TF, 2. tbl. 2007, en þar kom m.a. fram að um 22% 
sambandanna í keppninni fóru fram fyrir ofan 1850 kHz. 

Ný umsókn 
Í desember 2007 þreifaði ég fyrir mér við PFS um að fá heimildina frá janúar veitta 
til lengri tíma og á almennari grunni.  Annar radíóamatör hafði sótt um almennt leyfi 
fyrr á árinu, en það var ekki veitt þá.  Það varð því úr að ég lét reyna á takmarkaðra 
leyfi og rökstuddi umsóknina með sama hætti og fyrr.  Frá því er skemmst að segja að 
PFS samþykkti þessa umsókn, en í tímabundnu leyfi þeirra felst eftirfarandi: 

 Öllum radíóamatörum sem hafa leyfi PFS til fjarskipta á 160 m er heimilt að 
nota, á tilteknum tímum, tíðnisviðið 1850-1900 kHz á sömu forsendum og 
tíðnisviðið 1810-1850 kHz.  Þetta þýðir að N-leyfishafar geta notað þar allt að 
100 W og G-leyfishafar allt að 1000 W.  Mótunarbandbreidd takmarkist við 
6 kHz, sem m.a. gefur kost á CW og SSB. 

 Tíðnisviðið 1850-1900 kHz megi eingöngu nota til þátttöku í radíókeppnum á 
eftirfarandi tímabilum (48 klst. tímabil, frá kl. 00z fyrri daginn til kl. 24z síðari 
daginn): 

Dagsetning: Keppni: 
 
29-30. desember 2007 (Stew Perry keppnin) 
 
12-13.  janúar 2008    (North America QSO Party, CW) 
19-20.  janúar 2008    (North America QSO Party, SSB) 
26-27.  janúar 2008    (CQWW 160, CW) 
 
9-10.    febrúar 2008  (RSGB 1,8 MHz keppnin) 
16-17.  febrúar 2008  (ARRL International DX, CW) 
23-24.  febrúar 2008  (CQWW 160, SSB) 
 
1-2.      marz 2008    (ARRL International DX, SSB) 
29-30.  marz 2008    (CQWW WPX, SSB) 
 
5-6.      apríl 2008    (SP DX keppnin) 
12-13.  apríl 2008    (Japan International DX contest) 
 
24-25.  maí 2008    (CQWW WPX, CW) 

 Fjarskiptum radíóamatöra verði haldið í lágmarki á þessu tíðnisviði og þau 
trufli ekki fjarskipti annarra notenda þar. 

Hvernig notum við leyfið? 
Tilmæli mín eru:  Notum 1850-1900 kHz sem minnst og helzt ekki neitt! 
Höfum hugfast að leyfið er aðeins til notkunar í tilteknum radíókeppnum, sem hér 
hafa verið taldar upp.  Yfirleitt er nóg af stöðvum fyrir neðan 1850 kHz áður en 
nauðsynlegt er að fara að svipast um eftir nýjum stöðvum á 1850-1900 kHz.  Og 
aðeins þá er ráðlegt að kalla á þessar stöðvar, eins sparlega og unnt er, og forðast þá 
sérstaklega að vera nærri þeim tíðnum sem Vakstöð siglinga notar.  Yfirleitt er engin 
þörf á að kalla CQ á þessu tíðnibili, því yfirleitt er nóg svigrúm undir 1850 kHz og 
þar halda sig líka flestir og hlusta. 
Ég mun gera grein fyrir árangrinum af þessari tilraun til PFS eftir maí nk. og bið þá 
sem hugsanlega nýta sér þessa heimild að láta mig vita hvernig tekst til.  Bezta 
niðurstaðan fyrir radíóamatöra er ef okkar verður alls ekki vart.  Það styrkir okkur ef 
og þegar að því kemur að við óskum eftir almennari réttindum á þessu tíðnisviði. 
Að lokum bendi ég á að Vakstöð siglinga notar eftirtaldar tíðnir og því er sérstaklega 
mikilvægt að við forðumst að trufla fjarskipti nærri þeim:  1876, 1883 og 1890 kHz.  
Þar er aðaltíðnin 1876 kHz og því væri góð vinnuregla að takmarka fjarskipti, ef 
einhver verða, við tíðnir undir 1870 kHz. 

73 de TF3KX 

Val og staðsetning HF-bílneta 
Eftir Guðmund Löve, TF3GL 
 
Markmið 
 
Hafandi ekið um með HF-bílloftnet um hríð lék mér 
forvitni á að skilja betur hvað það væri sem réði mestu 
um mikilvægustu eiginleika þeirra þegar á hólminn er 
komið – eða í þessu tilfelli á bílinn! 
Með “mikilvægir eiginleikar” á ég við tvennt: 
 Nýtni loftnetsins. 

 Útgeislunarmynstur: Skywave og jarðbylgja fyrir 
innanlandssamskipti og útgeislun undir lágu horni 
fyrir DX. 

Þetta tvennt á sér sameiginlegan áhrifavald þar sem tap er annars vegar; einkum frá 
jörð, spólum og köplum/aðlögunarrás (í þessari röð). Því voru það miklu fremur 
hlutir eins og staðsetning loftnets á bílnum, hæð þess frá jörðu, lárétt eða lóðrétt 
pólun á útgeislun, geislunarmynstur m.t.t. skywave og jarðbylgju, sem voru mér 
ofarlega í huga. 
 
 
1 Lýsing 

Módelið 

Gert var módel af jeppa með Nissan Patrol sem fyrirmynd hvað stærðir varðar. 
Módelið er gert í forritinu EZNEC skv. meðmælum með NEC2-reiknivélinni sem 
forritið notar, t.d. varðandi lengdir á segmentum í vírum og sverleika þeirra þegar 
módelera skal fleti. 
Þá er módelið gert með raunsæum þykktum á vírum í gluggapóstum og 
loftnetsleiðurunum sjálfum, og bíllinn er bæði með topp, hliðar og botn (í 30 cm hæð 
frá jörð), til að rýmd til jarðar reiknist sem réttust, þar sem bíllinn er jú notaður sem 
mótvægi við öll loftnetin. 
Öll loftnetin eru loks tengd við bílinn á ”víramótum” til að lágmarka reikniskekkjur. 
Alls samanstendur módelið af 760 vírum. Módelið er gert “úr stáli” með viðnámið 
7×10-7 Ω×m, og allt saman staðsett yfir torleiðandi íslenskri jörð {G = 0,001 S/m ; k 
= 4}. 

Mynd 1: Yfirlitsmynd af jeppamódelinu, sem einnig sýnir hvar hin mismunandi 
loftnet tengjast við bílinn (ath. að ekki er sýndur allur langi vírinn aftur úr 
bílnum). Allir reikningar voru þó gerðir með aðeins eitt loftnetanna áfast í senn. 

2 Loftnetin 
Við módeleringu á loftnetunum var leitast við að gera þau sem raunhæfust m.t.t. 
fýsískra stærða og spólutaps. Til að áætla tapsviðnám í spólum var fyrst reiknuð rýmd 
(capacitance) í útgeislunarhluta netsins og spólan síðan reiknuð út frá því. Loks var 
tapsviðnámið reiknað með áætluðu Q. 
Eftirfarandi formúla um rýmd loftneta er tekin úr ARRL Antenna Book 2006 og færð 
til metrakerfis: 


















 























2 

3.71
11200ln

8.55

lf
D

l

lCA  

Þar sem 
CA er rýmd loftnets í pF 
l er lengd loftnets í m 
f er tíðni í MHz 
D er þvermál loftnets í cm 

”Hamstick-netið” 

Þetta net er samsett úr 1.2 m langri spólu, vafinni utan á ½” fiberstöng. Ofan á 
spóluhlutann kemur svo 1.4 m langur kónískur (tapered) stáltoppur, sem notaður er til 
að tjúna netið í nákvæman resónans innan viðkomandi bands. [Í EZNEC er toppurinn 
módeleraður sem 1.2 m langur, því leiðarar sem mjókka upp virka styttri á RF en þeir 
eru í reynd.] 
Reiknað er með Q=100 fyrir þessa spólu, sem virðist vera nokkuð varlega áætlað skv. 
módeleringu á svona spólu með hugbúnaði frá Reg heitnum Edwards, G4FGQ. 
Reiknuð rýmd í þessu neti er 26.9 pF. Í rýmdinni er er spóluhlutinn talinn með, því 
hann hefur útgeislun, en rýmd spóluhlutans og topphlutans eru þó reiknuð sitt í hvoru 
lagi sakir mjög mismunandi þvermáls. 

Úr þessu verður tapsviðnám í spólu Hamstick-netsins RL=16.3 Ω. Þetta var tékkað af 
með öðru forriti frá G3FGQ sem gefur allnokkru lægra tapsviðnám (um 11 Ω), svo 
þetta er tekið gott og gilt. 

Gufunes-netið 

Þetta loftnet hefur eina 20 cm langa spólu sem staðsett er ⅓  frá botni. Það er látið 
enda í sömu hæð og Hamstick-netið, 4.50 m yfir jörð. Heildarlengd netsins er því 4.2 
m, og þar af eru 2.7 m fyrir ofan spólu og 1.3 m fyrir neðan (neðri stöngin ½” í 
þvermál). 
Toppurinn er reiknaður sem 1 mm sver leiðari (sem auðvitað væri inni í fíberstöng í 
raunveruleikanum), og gefur þetta rýmdina 20.2 pF. Með því að reikna með Q=200 
fyrir þessa spólu, sem ásamt rýmdinni gefur tapsviðnám RL=10.8 Ω. Þetta var einnig 
tékkað af með aðstoð G3FGQ og er vel innan konservatífra marka. 

Long-wire-netið 

Þetta er einfaldlega 0.75q rafmagnsvír með 0.5 mm þykkri PVC-einangrun. 
Samkvæmt minni reynslu er 18 m lengd hæfileg til að gott sé að tjúna út í vírinn á 
160, 80 og 60 metra (hér 5.4 MHz) böndunum með sjálfvirkum L-rásartjúner frá 
LDG (LDG-7000), og án þess að fá of mikinn common-mode straum inn á stöðina. 
Þótt reiknuð lengd á vír þar sem væri viðunandi straumhámark í fæðipunkti á öllum 
þessum böndum sé um 20 m, þá virðist sem rýmd til jarðar virki til lengingar netinu 
sem nemur um 10%. Skiptir þá ekki máli hvort vírinn liggur á jörðinni eða er haldið 
um 1 m frá jörð (þessu til staðfestingar var hann athugaður með antenna analyzer og  
mældist svo til eins).  
NEC2-reiknivélin ræður ekki við víra á eða í jörð, þannig að módelið staðsetur vírinn 
í 5 cm hæð yfir jörð, sem er einnig raunsætt sem e.k. meðalhæð þegar vírinn er 
dreginn á eftir bíl yfir stokka og steina. [Til fróðleiks má nefna að ef vírinn er settur í 
1 cm hæð tapast um 2 dB, nokkuð jafnt í allar áttir.] 
Á þessu neti er ekki reiknað með spólutapi, enda er tap í L-rásartjúnernum sem notað 
er við þetta net mjög lítið (tíunduhlutar úr dB) og jafnast í sjálfu sér út með notkun á 
tjúner með hinum netunum ef farið er eilítið út fyrir hina skörpu resónanstíðni. 
 
3 Útreikningar 
 
Í EZNEC voru fæðipunktar (“sources”) settir á miðja spólu í tilfelli Hamstick- og 
Gufunesnetanna. Þetta gefur mjög góða nálgun við straumdreifikúrfu neta sem eru 
þetta stutt miðað við bylgjulengd. Á Long-Wire-netinu var fæðipunkturinn 
einfaldlega settur á upphafspunkt vírsins. 
Eins og áður segir voru öll netin simuleruð hvert í sínu lagi, og aðeins það net sem 
var til prófunar var áfast á bílnum hverju sinni. Útreikningarnir voru gerðir yfir 
lélegri, íslenskri jörð {G = 0,001 S/m ; k = 4}, þar sem það eru aðallega í ýmis konar 
“jaðartilfellum” sem menn þurfa á bestu loftnetunum að halda. 
Allir útreikningar eru gerðir á innanlandstíðni ÍRA (3633 kHz). 

Hamstick-netið 

Þetta net sýnir góða lárétta útgeislun en sem vænta má er djúpt núll upp frá netinu í 
stefnu “mesta málms” í bílnum undir því. 
Heildartap í módelinu er -19.4 dB. Styrkur lóðrétt pólaðrar útgeislunar í 10° hæð er 
að meðaltali -18.5 dBi (frá -19.6 dBi til -17.5 dBi, sterkast í framstefnuna miðað við 
bílinn). Þetta gefur góða vísbendingu um styrk jarðbylgju frá netinu. Lóðrétt pólun er 
algerlega dóminerandi frá þessu neti. 
 
HAMSTICK TYPE ANTENNA 
Frequency = 3.633 MHz 
 
Source 1      Voltage = 51.26 V at -0.41 deg. 
              Current = 1.951 A at 0.0 deg. 
              Impedance = 26.28 - J 0.1883 ohms 
              Power = 100 watts 
              SWR (50 ohm system) =  1.903 
 
Load 1        Voltage = 6159 V at 89.7 deg. 
              Current = 1.951 A at 0.0 deg. 
              Impedance = 16.3 + J 3157 ohms 
              Power = 62.03 watts 
 
              Total applied power = 100 watts 
              Total load power = 62.03 watts 
              Total load loss = 4.206 dB 
 
Currents – antenna wire 
Segment       Magnitude (A.)  Phase (Deg.) 
1             1.9276          -0.03 
2             1.9506          -0.01 
3             1.9508           0.00 
4             1.6195          -0.01 
5             1.2616          -0.03 
6              .91526         -0.04 
7              .56877         -0.05 
8              .20564         -0.06 
 
 
Til fróðleiks og samanburðar var einnig reynt að staðsetja Hamstick-netið á stuðara í 
stað þess að hafa það á toppi bílsins. Fyrirfram var ljóst að við þetta myndi tap í 
jarðviðnámi aukast verulega (líklega í  hlutfallinu 1/h2 plús tap vegna lélegri leiðni 
jarðar en bíls!), auk þess sem stefnuvirkni ykist sem og líklega skermunarvirkni 
bílsins. 

Það kom þó nokkuð á óvart hversu gríðarlega miklu munar á staðsetningunni, eins og 
neðangreind mynd ber með sér. Heildartap í módelinu með staðsetningu á stuðara er -
27.4 dB, eða 7.4 dB meira en með staðsetningu á toppi – sem gefur nýtnina 5.5% 
miðað við staðsetningu á toppnum, eða um átjánfalt verri(!) 
Önnur tilraun var gerð: Til að líkja eftir hegðun netsins í akstri var því hallað aftur 
um 25°, og við það grynnkaði “núllið” upp af netinu um allt að 6 dB á kostnað um 1 
dB daufara merkis í afturstefnuna. Þessar niðurstöður eru ekki settar fram í grafi en 
einungis tíundaðar hér til að minna á þá staðreynd að unnt er að ná betra skywave 
með því einfaldlega að sveigja loftnetið frá lóðréttu. 
 
 
 

  
Mynd 2: Hamstick – samanburður á staðsetningu sama loftnetsins (á toppi eða á 
stuðara). Það þarf ekki að hafa mörg orð um hversu ótrúlega miklu munar. Á 
myndinni er sýnd heildarútgeislun (lárétt og lóðrétt pólaðri), sneiðing eftir 
“fram-aftur”-stefnu bílsins þar sem fram er til vinstri og aftur til hægri. 

 
 
 

Gufunes-netið 

Þetta net sýnir ámóta útgeislunarmynstur og Hamstick-netið, en sýnu verra þó í 
afturstefnuna, sem það vegur svo upp með meiri útgeislun beint upp (skywave). 
Heildartap í módelinu er -20.0 dB, sem er nánast sama heildarnýtni og í tilfelli 
Hamstick-netsins. Styrkur lóðrétt pólaðrar útgeislunar í 10° hæð er að meðaltali -20.7 
dBi (frá -25.0 dBi til -17.3 dBi, sterkast í framstefnuna miðað við bílinn). Þetta gefur 
góða vísbendingu um frammistöðu Gufunesnetsins á jarðbylgju. Eins og með 
Hamstick-netið er lóðrétt pólun algerlega dóminerandi. 

GUFUNES TYPE ANTENNA 
Frequency = 3.633 MHz 
 
Source 1      Voltage = 48.19 V at 1.64 deg. 
              Current = 2.076 A at 0.0 deg. 
              Impedance = 23.2 + J 0.6631 ohms 
              Power = 100 watts 
              SWR (50 ohm system) =  2.155 
 
Load 1        Voltage = 3794 V at 89.66 deg. 
              Current = 2.076 A at 0.0 deg. 
              Impedance = 10.8 + J 1828 ohms 
              Power = 46.54 watts 
 
              Total applied power = 100 watts 
              Total load power = 46.54 watts 
              Total load loss = 2.72 dB 
 
Currents – antenna wire 
Segment       Magnitude (A.)  Phase (Deg.) 
1             2.0638          -0.10 
2             2.0696          -0.07 
3             2.0758          -0.05 
4             2.0865          -0.02 
5             2.0759           0.00 
6             1.8557          -0.02 
7             1.6189          -0.04 
8             1.3968          -0.06 
9             1.1834          -0.08 
10             .97448         -0.09 
11             .76742         -0.11 
12             .55998         -0.12 
13             .34934         -0.13 
14             .12666         -0.14 
 
Til fróðleiks og samanburðar var einnig reynt að staðsetja Gufunesnetið á toppnum í 
stað þess að hafa það á stuðara bílsins – enda þótt það næði þá upp í 6.3 m hæð og 
yrði stórvarasamt vegna raflína! Fyrirfram var ljóst að við þetta myndi tap í 
jarðviðnámi minnka verulega, sem og stefnuvirkni og líklega einnig skermunarvirkni 
bílsins. 
Það þarf ekki að orðlengja um að miklu munar á staðsetningunni, eins og 
neðangreind mynd ber með sér. Heildartap í módelinu með staðsetningu á toppi er -
16.1 dB, eða 3.9 dB minna tap en með staðsetningu á stuðara – sem þýðir meira en 
tvöfalt betri nýtni(!) 

Mynd 3: Gufunesnetið – samanburður á staðsetningu sama loftnetsins (á toppi 
eða á stuðara). Þótt ekki muni eins miklu og með mismunandi staðsetningu hins 
helmingi styttra Hamstick-nets, þá er munurinn samt töluverður. Á myndinni er 
sýnd heildarútgeislun (lárétt og lóðrétt pólaðri), sneiðing eftir “fram-aftur”-
stefnu bílsins þar sem fram er til vinstri og aftur til hægri. 

 
 
 
 
 
4 Long Wire-netið 
Þetta net sýnir mjög jafna útgeislun í heildarsviðinu (lárétt og lóðrétt pólun saman). 
Styrkur lóðrétt pólaðrar útgeislunar í 10° hæð er hins vegar mjög mismunandi – að 
meðaltali -24.2 dBi (frá -56.0 dBi til -17.5 dBi, sterkast í stefnu vírsins og þó 1 dB 
betur í afturstefnuna). Það er því líklega töluverð jarðbylgja frá svona vír, og meiri en 
maður hefði haldið. 
Heildartap í módelinu er -16.7 dB, sem gefur Long Wire-netinu bestu nýtni allra 
þeirra loftneta sem prófuð voru – u.þ.b. tvöfalt betri (2.7 – 3.3 dB) en bæði 
verticalnetin. 
Til fróðleiks má nefna að -3 dB “beamwidth” jarðbylgjunnar er um 90° í báðar áttir 
vírsins. Það er því alls ekki krítískt að vírinn stefni nákvæmlega rétt á þann stað sem 
maður hyggst eiga samskipti við á jarðbylgju; það nægir líklega að vera ±45° á rétta 
stefnu ef maður nær sambandi á annað borð(!) 

LONG-WIRE TYPE ANTENNA 
Frequency = 3.633 MHz 
 
Source 1      Voltage = 122.4 V at -0.13 deg. 
              Current = 0.8168 A at 0.0 deg. 
              Impedance = 149.9 - J 0.3501 ohms 
              Power = 100 watts 
              SWR (50 ohm system) =  2.998 
 
Load 1        Voltage = 21.95 V at -90.0 deg. 
              Current = 0.8131 A at 0.0 deg. 
              Impedance = 0 - J 27 ohms 
              Power = 0 watts 
 
              Total applied power = 100 watts 
              Total load power = 0 watts 
              Total load loss = 0.0 dB 
 
Currents – antenna wire 
Segment        Magnitude (A.)  Phase (Deg.) 
1               .81681           0.00 
11              .82557          -4.45 
21              .76767          -7.38 
31              .6437           -9.32 
41              .46269         -10.48 
51              .23913         -10.82 
60              .01386          -8.77 
Samanburður 

Heildarsvið: Skywave og DX 

Þegar heildarútgeislunarsvið (lárétt plús lóðrétt pólun) er teiknuð upp í 
samanburðargrafi, kemur í ljós að LW-netið hefur vinninginn þegar kemur að 
skywave: Það er allt að 15–20 dB betra en báðir verticalarnir á bröttum hornum, og 
munar um minna. 
Fyrir bæði verticalnetin gildir þó að það er stórum mun betra fyrir skywave að snúa 
framenda bílsins í áttina að þeim stað sem maður vill endurvarpa niður til, með 
þessari staðsetningu loftneta (þ.e. aftarlega á bílnum): Á þann hátt verður e.t.v. ekki 
nema 5–10 dB lakara merki á áfangastað með vertical en með LW-netinu. 
Hafa ber í huga að spóluviðnám í verticalnetunum hefur “flöt” áhrif á heildarnýtni 
þeirra, og ef þetta tap væri minna stæðu þau sig þeim mun betur í samanburðinum. 
Þá má nefna að Gufunesnetið hefur nokkrum dB lakari útgeislun til hægri en til 
vinstri, enda er það staðsett hægra megin á afturstuðara. 

Mynd 4: Fram-aftur – samanburður á heildarútgeislun (lárétt og lóðrétt 
pólaðri), sneiðing eftir “fram-aftur”-stefnu bílsins þar sem fram er til vinstri og 
aftur til hægri. 

 
Mynd 5: Vinstri-hægri – samanburður á heildarútgeislun (lárétt og lóðrétt 
pólaðri), sneiðing eftir “vinstri-hægri”-stefnu bílsins. 

Svipuð mynd blasir við þegar skoðað er hringmynd (azimuth plot) – hér sneiðing 
gegnum 10° útgeislunarhorn: 
Lóðréttu netin eru jöfn í framstefnuna, en Hamstick-netið skýtur Gufunes-netinu vel 
aftur fyrir sig í afturstefnuna, rúmum 6 dB sterkara þar sem mest er, og meira en 3 dB 
sterkara í 140° þar í kring. Þetta er í takt við stefnuvirkni vertikals með einum radíal, 
sem helgast af tapi af jarðleiðni í afturstefnuna, þar sem Gufunes-netið er staðsett 
alveg aftast á bílnum. 

Þá gæti verið að nálægð við bílinn (skermun) truflaði útgeislun frá 
straumhámarkshluta Gufunesnetsins í framstefnuna fyrst það er ekki mun sterkara en 
Hamstick-netið í þessa stefnu þrátt fyrir að vera lengra og með minna tapi í spólu. 
Líklega er það þó aðallega fjarlægð þess frá jörð sem veldur tapi, enda heildartap í 
módelinu af Gufunesnetinu ögn hærra en af Hamstick-netinu þrátt fyrir meiri “gæði” 
hins fyrrnefnda. 
LW-netið heldur mjög vel sjó allan hringinn með samsetningu af lárétt og lóðrétt 
pólaðri útgeislun, og er raunar öflugara en bæði verticalnetin í um þriðjung úr hringi 
kringum “afturstefnuna”. DX-möguleikar svona jarðlægs vírs koma því nokkuð á 
óvart, en þess ber að minnast að hann er þrátt fyrir allt kvartbylgja á 80 metrunum 
meðan Hamstick-netið er  aðeins 1/30 λ. 
 
 

 
Mynd 6: Samanburður á heildarútgeislun (lárétt og lóðrétt pólaðri) frá öllum 
netunum, séð ofanfrá, sneiðing gegnum 10° útgeislunarhorn (elevation). 
Framendi bílsins er til vinstri á grafinu. 

5 Lóðrétt svið: Jarðbylgja 
Það er aðeins lóðrétt pólaði hluti sviðsins sem gefur jarðbylgju sem dregur eitthvað 
að ráði, því hin lárétt pólaða bylgja dofnar mjög hratt í jörðinni. Líkt og áður er hér 

skoðað 10° útgeislunarhorn yfir láréttu, og hlutfallslegur sviðsstyrkur í dB teiknaður 
inn á neðangreint graf. 
Ferlarnir fyrir vertikalnetin tvö eru í öllu praktísku tilliti eins og þeir eru fyrir 
heildarsviðið (enda nánast eingöngu lóðrétt póluð útgeislun frá þeim), en LW-netið 
hegðar sér allt öðruvísi eins og áður var greint. Á myndinni sést glögglega hversu vel 
það stendur sig á jarðbylgju í fram- og þó sér í lagi í afturstefnuna, og kann þetta að 
koma mörgum á óvart: 

 
  
Mynd 7: Groundwave – samanburður á lóðrétt pólaðri útgeislun frá öllum 
netunum, séð ofanfrá, sneiðing gegnum 10° útgeislunarhorn. Framendi bílsins er 
til vinstri á grafinu. Þetta gefur góða vísbendingu um hlutfallslegan styrk 
jarðbylgju frá netunum þremur. 

6 Heildarmat 
 
Það er mat mitt eftir að hafa í framangreindu skoðað staðsetningu og eiginleika 
mismunandi HF-bílneta að eftirfarandi atriði skipti mestu máli um góða nýtni: 
 Fjarlægð frá jörð: Þetta er mikilvægasti þátturinn að því tilskildu að sæmilegt 

ground plane (sbr. næsta punkt) sé til staðar. Nýtni (geislunarviðnám) ground-
plane loftnets (þ.m.t. nets sem fest er á bíl) er í hlutfalli við 1/h2, þar sem h er  
hæð frá jörð. Það er þvi til mikils að vinna að auka hæðina! 

 Gott ground plane: Næstmikilvægast er að hafa eins mikinn málm beint undir 
og nálægt loftnetinu og mögulegt er. Einnig hér gildir að langmestu skiptir það 
sem er næst botni netsins, þ.e. að það er mikið til vinnandi að geta staðsett 
loftnet á miðju bílsins. 

 Gæði spólu: Þriðja í mikilvægisröðinni er hátt Q og þar með lágt tapsviðnám í 
spólu.  

Þá tel ég eftirfarandi atriði hafa mest að segja um gott útgeislunarmynstur: 
 Lágmörkun á skermun: Mikilvægast er talið að ekki sé mikill málmur (sem 

jörð) í skermunarafstöðu (samsíða) við loftnetið. Þetta virðist draga ótrúlega 
mikið úr útgeislun frá þeim hluta loftnetsins sem skermast. 

 Symmetrískt mótvægi: Næstmikilvægast er talið að mótvægi við vertikal sé 
eins symmetrískt og hægt er til að forðast allt of mikla stefnuvirkni í átt “mesta 
málms”, sem getur verið til verulegra trafala í fjarskiptum á akstri. Þó má láta 
slíka stefnuvirkni vinna með manni ef hægt er að “miða” á þann stað sem senda 
á til. 

 Endurkast frá jörð: Fyrir skywave má fá allnokkur dB aukalega undir bröttu 
horni með þvi að tryggja lóðrétt endurvarp frá jörð, t.d. með því að nota Long 
Wire-net, eða með því að sveigja verticalnet frá lóðréttu. 

Þótt ég hafi sjálfur ekki haft tök á að bera saman allar þessar gerðir loftneta á mínum 
eigin bíl, þá hef ég prófað bæði Hamstick-útgáfuna og Long Wire-netið. Hið 
fyrrnefnda hefur staðið undir öllum kröfum um sterkt merki í allar áttir, meðan hið 
síðarnefnda hefur sannað sig bæði á skywave og jarðbylgju á mjög sannfærandi hátt. 
Þó er ekki hægt að mæla með öðru við sérhvern jeppamann en að hafa tiltækt tjúnað 
Long Wire-net til notkunar á 80 metrunum. Slíkt net virðist vera öruggasti kosturinn 
ef í harðbakkann slær. 
Það væri að sönnu gaman að gera mælingar á sviðsstyrk frá þremur bílum með 
þremur mismumandi loftnetum sem eftirfylgni við þessa fræðilegu úttekt! 
73 de TF3GL 
 

 

TF3KX óskar TF3HR til hamingju 
með sigurinn í útileikunum. 
 
Útileikarnir eru haldnir á hverju ári 
um Verslunarmannahelgina og eru 
kjörið tækifæri til að prófa ýmsar 
gerðir loftneta. 

TF útileikarnir 2007 
Kristinn Andersen, TF3KX 
TF útileikarnir hafa verið árviss viðburður um 
verzlunarmannahelgina, allt frá árinu 1979.  Í útileikunum hafa 
íslenzkir radíóamatörar radíósambönd hver við annan, oft á ferð um 
landið þessa mestu ferðahelgi ársins, eins og heitið gefur til kynna.  
Í reglum útileikanna kemur fram hvernig stig eru gefin fyrir þessi 
sambönd, þannig að veita megi viðurkenningar fyrir fjölda 
sambanda, fjölda kallsvæða og önnur atriði.  Allur gangur hefur þó verið á 
stigaútreikningum og veitingu viðurkenninga að loknum útileikum – og oftar en ekki 
hefur verið misbrestur á þessu.  Fyrir útileikana 2007 buðumst við Billi, TF5BW, til 
þess að taka að okkur stigagjöf og útgáfu viðurkenninga, sem stjórn ÍRA samþykkti. 

Þátttaka í útileikunum 
Útileikarnir árið 2007 fóru fram verzlunarmannahelgina 4-6. ágúst.  Þátttaka var með 
allra mesta móti, enda óvenju stór hópur nýrra radíóamatöra kominn í loftið að loknu 
vel heppnuðu námskeiði ÍRA sl. vetur.  Veittur var frestur til 1. október til að skila 
inn afritum af radíódagbókum, eins og tekið er fram í reglum útileikanna, og tilkynnt 
að veittar yrðu viðurkenningar til allra sem gerðu slíkt. 
Alls bárust radíódagbækur frá 20 þátttakendum.  Við skoðun dagbókanna komu þó 
fyrir samtals 30 kallmerki Íslendinga, 26 á Íslandi og 4 erlendis, sem er til marks um 
góða þátttöku.  Enginn þátttakandi reyndist hafa starfrækt stöð úr kallsvæði TF4 
(Vestfjörðum), TF6 (austurlandi) eða TF7 (Vestmannaeyjum), en í öllum öðrum 
kallsvæðum, þ.m.t. TF0, tóku einn eða fleiri amatörar þátt í útileikunum. 

Stigagjöfin 
Við stigagjöf komu upp atriði sem sumum þátttakendum hafið yfirsézt eða sem skilja 
mátti með mismunandi hætti af reglum útileikanna.  Þessi atriði voru m.a. borin undir 
reynda amatöra, sem sjálfir tóku ekki þátt í útileikunum að þessu sinni, þá Bjarna, 
TF3GB, Martein, TF3MA og Vilhjálm, TF3VS, og kunnum við þeim þakkir fyrir 
innlegg þeirra.  Hér eru helztu atriðin nefnd (sjá einnig reglur útileikanna): 

Þátttökutími mest 9 klst., í 30 mínútna lotum.  Samanlagður þátttökutími má ekki 
fara yfir 9 klst.  Tíminn er talinn í 30 mínútna tímabilum, þannig að ef stöð er 
starfrækt fram yfir fyrstu 30 mínúturnar hefst næsta 30 mínútna timabil, o.s.frv. 
Mest 3 sambönd við sömu stöð á sama bandi.  Mest má hafa 3 sambönd við sömu 
stöð á hverju bandi.  Ennfremur verða að líða a.m.k. 8 klst. milli þessara 
sambanda. 
40-10 m teljast saman sem eitt band. 
Margfaldarinn M1 er fjöldi íslenzkra kallmerkja.  Hér er átt við mismunandi 
kallmerki sem gefin eru út af PFS.  Þannig teljast TF1AA og TF3AA mismunandi 
kallmerki og þátttaka með þeim telst sem þátttaka tveggja mismunandi stöðva, 
jafnvel þótt kallmerkin hafi verið gefin út til sama aðila.  Hins vegar teljast TF3AA 

og TF3AA/1 sama kallmerkið, enda er aðeins TF3AA úthlutað kallmerki en 
leyfishafinn bætir svo við /1 til að tilgreina staðsetningu sína. 
Margfaldarinn M2 er fjöldi íslenzkra kallsvæða.  TF3AA og TF3AA/2 tilheyra að 
sjálfsögðu mismunandi kallsvæðum.  TF3AA og  TF3AA/M eru talin í sama 
kallsvæði, nema annað komi fram. 
Gerður er greinarmunur á RA og RA-heimastöðvum.  RA-heimastöðvar fá hvorki 
punkta né margfaldara fyrir sambönd við aðrar RA stöðvar, en RA stöðvar 
starfræktar “að heiman” og RA stöðvar Íslendinga erlendis fá slík sambönd metin. 

Í öllum tilvikum voru stig þátttakenda reiknuð af þeim sem fóru yfir 
radíódagbækurnar, jafnvel þótt þátttakendur hefðu lagt fram sína eigin 
stigaútreikninga með radíódagbókunum.  Við útreikning stiga var þess sérstaklega 
gætt að sömu aðferðir væru viðhafðar gagnvart öllum þátttakendum svo að ekki 
hallaði á neinn. 

Niðurstöður TF útileikanna 
Að lokinni stigagjöf lágu eftirfarandi niðurstöður útileikanna 2007 fyrir: 

KallmerkiPunktarM1M2M3Heildarstig Kallsvæði Flokkur, sæti 
 
TF3HR 1.100 21 7 8 1.293.600 TF5 ER, 1. sæti 
TF3LL 1.240 19 6 8 1.130.880 TF9 ER, 2. sæti 
TF3HRY 1.460 21 7 5 1.073.100 TF9 RA, 1. sæti 
TF3GL 1.160 15 7 8    974.400 TF0, TF1 ER, 3. sæti 
TF3DX 1.040 13 7 8    757.120 TF1 ER 
 
TF2AO 800 15 6 8    576.000 TF2 ER 
TF3GD 600 14 5 8    336.000 TF1 ER 
TF1JA 530 12 6 8    305.280 TF1 ER 
TF3EK 380 10 7 8    212.800 TF3, TF8 ER 
TF1JI 600 11 6 5    198.000 TF1 RA, 2. sæti 
 
LA0BX 460 8 3 8      88.320  ER 
LB0B 380 8 3 8      72.960  ER 
LA6QPA 340 10 4 5      68.000  RA, 3. sæti 
TF3YH 320 7 5 5      56.000 TF3 RA 
TF3HM 162 8 4 8      41.472 TF1 ER 
 
TF3GC 160 7 4 5      22.400 TF3 RA 
TF2JB 160 5 4 5      16.000 TF2 RA 
TF3KX 160 3 4 5        9.600 TF3 RA 
SM/TF3CC 424 2 1 5        4.240  RA 
TF3DB 20 1 2 5           200 TF3 RA 

Efsta sæti hlaut Hrafnkell Eiríksson, TF3HR, sem starfrækti stöð sína úr kallsvæði 5, 
með samtals 1.293.600 stig.  Fyrir hvert samband fékk hann 20 punkta og með 1.100 
punkta hafði hann því samtals 55 sambönd. 
Það varð að samkomulagi okkar TF5BW að veita sérstaklega viðurkenningarskjöld til 
þess sem hlyti flest stig, þrír stigahæstu þátttakendur í flokki ER- og RA-stöðva 
fengju verðlaunaskjal þar sem árangur þeirra kæmi fram, en allir þátttakendur fengju 
að auki viðurkenningarskjal fyrir þátttökuna. 
Fimmtudagskvöldið 22. nóvember sl. flutti undirritaður kynningu á framkvæmd og 
niðurstöðum útileikanna í félagsheimili ÍRA og við það tækifæri var TF3HR afhentur 
viðurkenningarskjöldurinn fyrir árangur sinn.  Snemma í desember voru 
viðurkenningar til annarra þátttakenda tilbúnar og þær voru afhentar stjórn ÍRA, 
ásamt samantektarbréfi, til póstsendingar. 

Til umhugsunar fyrir næstu TF útileika 
Nú, þegar niðurstöður útileikanna liggja fyrir, má velta upp ýmsum atriðum. 

 Ólíkt því sem algengt er í keppnisreglum radíóamatöra gefa sambönd á 
mismunandi böndum ekki aukastig eða margfaldara, sem slík.  Með fleiri 
böndum gefst einungis kostur á fleiri en 3 samböndum við hverja stöð.  
Hvatinn til þess að nýta fleiri bönd er því ekki mjög mikill. 

 Ekki munar miklu á margfaldaranum M3 milli ER-stöðva og stöðva sem 
bornar eru a.m.k. 1 km á áfangastað.  ER-stöð sem sendir út 100 W og knúin 
er rafgeymi í heimahúsi fær M3=8, en stöð sem borin er a.m.k. 1 km á 
áfangastað og sett þar upp fær M3=10.  Spyrja má hvort þessi 25% viðbót sé 
nægilegur hvati til að leggja land undir fót með allan þann búnað sem þarf og 
væntanlega láta sér nægja takmarkað sendiafl þegar komið er á áfangastað. 

 Væri áhugi fyrir að veita sérstaka viðurkenningu fyrir tiltekna flokka þátttöku?  
T.d. fyrir árangur í CW-samböndum, QRP-þátttöku, eða öðru? 

Ýmsar athugasemdir hafa komið fram um reglur útileikanna.  Sumir telja þær 
óþarflega flóknar, lítinn tilgangur og of mikið umstang sé við að skiptast á 
upplýsingum um afl, loftnet og annað, beinna lægi við að tiltaka útgangsafl en 
inngangsafl, eins og nú er í reglunum – og fleira mætti nefna.  Og vissulega ráða 
reglurnar miklu um vinnuna við stigagjöfina, en í þessu tilviki var sú vinna talin í 
dögum og dreifðist reyndar yfir nokkrar vikur.  Þessum atriðum er varpað hér fram til 
umhugsunar og umræðu til þeirra sem hafa munu umsjón með næstu TF útileikum.  
Hugsanlegt er að einhverjir leggi tímanlega drög að búnaði og ferðum fyrir næsta 
sumar og því er mikilvægt að reglurnar, breyttar eða óbreyttar, liggi ljósar fyrir með 
góðum fyrirvara. 
Ég þakka Billa, TF5BW, samstarfið, ásamt öðrum sem komu að úrvinnslu útileikanna 
2007, um leið og við þökkum frábæra þátttöku og hvetjum til jafnvel enn betri 
þátttöku í TF útileikunum 2008. 

73 de TF3KX

Fjarskiptaæfing Stuttbylgjuhópsins í nóvember 2007 
Andrés Þórarinsson TF3AM 

 

Nú í vetur komum við saman nokkrir áhugasamir um 
stuttbylgjuviðskipti innanlands, Henry TF3HRY, Þór TF3GW og 
Guðmundur TF3GS og greinarhöfundur og undirbjuggum okkur fyrir 
sólarhringsæfingu, tókum til loftnet og tilbehör, og héldum okkar 

æfingu helgina 17. – 18. nóvember sl.  Þeir Þór og Guðmundur voru í sumarhúsi 
nálægt Flúðum en við Henry ókum norður í Fljót þar sem við fengum inni hjá 
ættingum hans.  Þeir Þór og Guðmundur voru með langan vír en við Henry með 
talsvert meiri búnað, Henry með stöng með tveimur netum, V-á hvolfi skorið fyrir 
1,8MHz, annað V-á hvolfi fætt með 450ohm línu og tjúnað inni með MFJ 
ballanseruðum tjúner, en ég með 10m vertical með 36 radíölum og með autotjúner 
við fótinn sem dugði fyrir allar tíðnir nema á 1,8MHz. 

Það var kalt í veðri norðanlands, skafrenningur og talsverður vindur en það gekk 
ágætlega að setja upp stöngina hans Henry , setja netin upp og koma köplunum í 
hús. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Mynd 1:  Skýringarmynd sem sýnir staðsetningu stöðvanna.  Hægra megin má sjá að merkin 
þurftu að fara upp undir 45°-60° horni til að lenda niður á réttum stað.  V-á hvolfi er ágætt til 
þess. 

Leiðin milli Fljóta 
og Flúða er 220km. 

220km

100km

200km

45°

60°

Endurvarpsbeltin eru í 
100km til 200km hæð.  
Besta merkið fæst við 
sendingu og viðtöku undir 
45° til 60°horni. 

Svo var allt tilbúið kl 13 eftir hádegi laugardagsins, við hringdum okkur saman til 
öryggis en samband var ágætt á 4,7MHz og á 100W og enn betra á 3,8MHz.  
Kallmerkin voru einföld, við norðanmenn vorum „Fljót“ en þeir sunnanmenn voru 
„Flúðir“.  Kl 14 var samband óbreytt.  Kl 15 heyrðist nánast ekkert á 4,7MHz en 
3,8MHz voru ágæt.  Kl 16 vorum við Henry uppteknir við að reisa vertikalinn minn og 
draga úr radíala, þá var komið vonskuveður með skafrenningi svo lítt sást úr augum, 
þá kom sér vel að öll stög og hælar voru með patent-festingum sem og radíalarnir.  
Hins vegar var það talsverður handleggur í óveðrinu að koma autotjúnernum fyrir og 
tengja, og leggja í hann rafmagn, næst verða tengingar endurbættar. 

Kl 17 náðist einungis samband á 1,8MHz en rétt ómurinn á 2,8MHz.  Kl 19 og 
fram eftir kvöldi náðist ekkert samband svo við fórum að sofa. 

 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 

Mynd 2:  TF3HRY á hljóðnemanum og TF3AM á pennanum.  Komið er myrkur og úti geysar óveður.  
Öll tæki virka hið besta. 

 
Svo rann sunnudagur upp bjartur og fagur, og við fórum beint í loftið.  Kl 09 var mjög gott 

samband á 1,8MHz, kl 10 var 2,9MHz mjög góð en samband var þokkalegt á 1,8MHz, 3,8MHz og 
4,7MHz.  Kl 11 var 2,9MHz og 3,8MHz mjög góð en samband einnig á 1,8MHz og kl 12 var samband 
mjög gott á 2,9MHz og 3,8MHz. 
 



26 
 

 
Mynd 3:  Um hádegi á sunnudag var veður 
orðið þokkalegt og hafði gengið verulega 
niður.  Til vinstri er 10m stöng Henrys með V á 
hvolfi með stiga, og öðru sniðnu fyrir 
1,845MHz og með coaxi.  Fjær er 10m 
vertikall með 36 radíölum og autotjúner við 
fótinn. 
Jeppinn hans Henrys snýr rétt fyrir fjarskipti 
suður, „Gufunesstöngin“  snýr endanum til 
norðurs og hallar skáhallt þannig að mesta 
útgeislun er í suðurátt er undir 45°horni. 

 
 
 

 

Kl 13 gerðum við athuganir á bílstöngunum á bílnum hans Henry, hann er með 
afar heppilegan búnað í bílnum þannig að hann getur sett SGC autotjunerinn við 
hvora sem er af stöngunum tveimur á bílnum og einnig á langan vír sem hann teygir 
frá bílnum.  Það sýndi sig að bílstöng með miðjuspólu virkaði mjög vel, helical-vafin 
stöng var sínu slakari, og 20m langur vír sem teigður var út frá bílnum í 2m hæð 
virkaði ágætlega, tíðnir voru 3,8MHz. 

 
Niðurstaðan úr tilraunum helgarinnar er tekin saman í töfluna á mynd 4. 
 

 
Mynd 4:  

Niðurstaðan úr 
fjarskiptatilraunum.  
Dregið er svart strik í 
gegnum bestu tíðnir 
hverju sinni.  Sjá má 
að besta tíðni fylgir 
kenningunni, þ.e. 
lækkar með 
minnkandi birtu og 
hækkar við 
sólarupprás. 

 
 
 
 
 

 
 

 

Það kom nokkuð á óvart að það skipti litlu þótt notað væri meira afl, ef tíðnin var ekki heppileg þá 
var samband nánast ekkert betra þótt notuð væru 300W eða 800W. 
Það er óhætt að segja að þessi ferð okkar félaganna hafi verið vel heppnuð. 



27 
 

Hvernig voru svo skilyrðin þessa helgi?  Þau voru alveg með ágætum, miðað við þær 
mælistikur sem fáanlegar eru: 

 
 

1)  Það var enginn blettur á sólinni sem er slæmt. 
 
 
 
 
 

 
 

2)  Norðurljósin voru veik allan tímann, 
styrkur 2-3 og aldrei hærri en 5, sem er gott. 

 
 
 
 
 

3)  Segulsviðið var mjög kyrrt sem er mjög til bóta, sbr mælingar TF3MA í Leirvogi. 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
4)  K-stuðullinn var með lægsta móti um helgina 18.-19.  sem er gott, sjá einnig mælingar TF3MA. 

Um OTF, MUF, OWF og önnur forvitnileg fyrirbrigði 
Andrés Þórarinsson TF3AM 

 
Ég var ekki nema 14 ára þegar ég kom auga á RCA stuttbylgjuviðtæki í glugga 

viðtækaverkstæðis á Bræðraborgarstígnum, ég skoðaði það reglulega og loks notaði ég 
sumarhíruna til að kaupa það og fór hróðugur með það heim, það var reynar nánast tveggja 
manna tak.  Svo sat ég löngum stundum yfir því og fann hvar Gufunes radíó var og hlustaði 

á bílaviðskiptin.  Eitt sinn var leit á Austurlandi, þetta var um miðjan vetur og það hafði tapast flugvél.  Ég 
var undrandi á því að bílar sem voru nánast hlið við hlið heyrðu ekki hvor til annars en ég heyrði ágætlega í 
báðum, tíðnin var 2790kHz.  Og einhvern tíman var FBS-bíll (Flugbjörgunarsveitin í Reykjavík) að koma að 

Stóru Mörk og hafði samband 
við móðurstöðina við 
Nauthólsvík og var ekki 
sterkur, þetta var í 
ljósaskiptum og þegar myrkrið 
skall á þá hvarf FBS-bíllinn 
alveg, þetta var á 2912kHz.  
Ég hugsaði lengi um þetta. 

 
 
 
 
 
Mynd 1:  Leiðangur HSSR og 

HSSH á leið inn í Þórsmörk 1966 
(Hjálparsveit skáta í Reykjavík, 
Hjálparsveit skáta í Hafnarfirði).  
Veitið athygli Gufunesstöngunum 

sem prýddu hvern bíl. 
 
Svo náði ég mínu amatörprófi 1975 og smíðaði 15m kristalstýrðan sendi, fyrsta sambandið var 150m 

yfir í félagsheimili ÍRA við Vesturgötu, þar sat Kristján TF3KB og var svo huggulegur að hvetja mig að hafa 
þetta fyrsta samband.  Lokaverkefni mitt í rafmagnsverkfræði 1976 var um stuttbylgjuviðskipti 
hjálparsveita, ég lagði talsverða vinnu í þessi fræði sem eru mjög svo klassisk og sá meðal annars að það 

þarf að nota síbreytilegar tíðnir ef hægt á að 
vera að hafa samband um loftbylgju allan 
sólarhringinn.   Dæmigert línurit yfir 
breytileika tíðnanna sést á mynd 1, þar sem 
heppilegasta tíðni er hæst upp úr hádegi en 
lægst síðla nætur. 

 
 
Mynd 2:  Dæmigert línurit yfir Optimum Traffic 

Frequency, án skala fyrir tíðni á Y-ás.  Sjá má á línuritinu 
að í þessu tilfelli má skipta á milli 3ja tíðna til að fylgja 
OTF og liggja rétt undir. 

Margir hafa gert miklar rannsóknir á því hvaða tíðnir eru 
heppilegastar eftir tíma dags, árstíma og stöðu í sólblettahringnum.  
Hæsta brúklega tíðni er kölluð MUF, Maximum Useble Frequency en 
heppilegasta tíðni er aðeins lægri (10-30% lægri) og oft kölluð 
Optimum Working Frequency, OWF.  Edmund A. Laport skrifaði 
mikið radíórit, Radio Antenna Engineering, sem birtir nokkrar 
niðurstöður um OWF.  Þessi bók er á netinu, sjá 
http://www.vias.org/radioanteng/ og Henry TF3HRY var svo 
vinsamlegur að benda mér á hana.  Mynd 3 er úr bók Laports, hún 
sýnir spá um bestu tíðnir eftir tíma dags og vegalengd í september 
1945, og fyrir svæði 10° fyrir norðan miðbaug.  Þennan mánuð var 
meðalsólblettafjöldi um 35.  Veitið því athygli að rétt fyrir 
sólarupprás er besta tíðnin lægst eða 3,5MHz fyrir stuttar leiðir en rís 
síðan hratt og er um 11MHz upp úr hádegi.  Rétt er að geta þess að 
OWF liggur mun hærra nærri miðbaug en hún gerir hér uppi á 65° 
norður. 

 
 

Mynd 3:  OWF fyrir september 1945 á 10° norður, úr bók Laports. 
 
 
 

 
Bandaríkjamenn og fleiri stóðu fyrir uppsetningu á 

miklum fjölda sweep-senda um allan heim upp úr seinna 
stríði, þessir sendar sendu stuttbylgjumerki í 
breiðbandsloftnet beint upp og svo var mælt sjálfvirkt 
hvaða tíðnir endurspegluðust niður.  Slíkur búnaður er 
sagður hafa verið í Gufunesi um hríð, sennilega fram að 
1970.  Niðurstöðurnar birtust meðal annars í 
mánaðaritinu Ionospheric Predictions í fjölda ára en þeim 
var hætt að gefa út en í þeirra stað voru gefin út fjögur 
hefti 1971, þar sem samandregin var allur fróðleikurinn 
úr rannsóknum liðinna ára. 

 
Mynd 4:  Nýleg útgáfa af sweep-sendi fyrir 1-40MHz 
og er með 400W sendi. Þetta tæki er hjá grísku háloftastofnunni. 
 
Ég eignaðist þrjú af þessum heftum, þar með talið heftið fyrir MUF fyrir 10 sólbletti og annað hefti fyrir 

MUF fyrir 160 sólbletti.  Þessi hefti sýna áætlaðan MUF(0km) og MUF(4000km) fyrir aðra hverja klst alla 
mánuði ársins, alls 288 kort.  Það gefur auga leið að slík kort eru hinn mesti fjársjóður þegar meta skal 
hvaða tíðnir eru heppilegastar til loftbylgjufjarskipta á Íslandi alla daga ársins og hvar sem er í 
sólblettahringnum. 

 
Við Haukur Konráðsson TF3HK vorum saman í fjarskiptahóp Landsambands hjálparsveita skáta um 10 

ára skeið allt til 1994, og stóðum fyrir fjölda æfinga í stuttbylgjufjarskiptum.   
Það var fyrirsjáanlegt að það þyrfti margar tíðnir til að hafa stuttbylgjusamband hvert á land sem er 

allan sólarhringinn á öllum árstíðum og yfir allan sólblettahringinn.  Sú eina tíðni sem til ráðstöfunar var, 
þ.e. 2790kHz (og nálægar tíðnir 2833kHz og 2912kHz) var auðvitað hvergi nærri fullnægjandi enda var það 
vel reynt.    

Mynd 5:  Haukur Konráðsson TF3HK við 
stjórnvölinn í fjarskipta- klefanum hjá LHS um 
1990. 

 
 
Ég sótti því um og fékk aukatíðnir 

á 3,8MHz, 4,7MHz, 5,7MHz og 
6,7MHz.  Það sýndi sig að kenningin 
um MUF frá heftunum góðu var rétt, 
að sumri til gat ein tíðni dugað allan 
sólarhringinn en að vetri til þurfti að 
breyta um tíðni á 2ja klst fresti.  Nóttin 
var erfiðust og sérstaklega skömmu 
fyrir birtingu og þá duttu oft út 
nokkrar klst.  En að degi til um vetur 
var stundum ekki nóg að hafa 7MHz 
sem hæstu tíðni heldur voru 10MHz 
betri.  Margir amatörar muna auk þess 
eftir því að hafa haft samband við Tóta 
á Akureyri á 14MHz en það var ekki 

oft.  Þeir sem voru með okkur Hauki í þessum tilraunum voru félagar okkar í fjarskiptaflokki LHS og auk þess 
áhugasamir hjálparsveitarmenn á Barðaströnd, Ísafirði, Akureyri, Egilstöðum, Flúðum og í Keflavík.  Þetta 
virkaði allt með miklum ágætum og samband var yfirleitt gott.  Og það fjölgaði í hópnum okkar og þetta 
varð talsvert lið sem kunni til verka og gat farið með allan fjarskiptabúnað út á vettvang og unnið þar í 
sólarhring. 

 
Í stuttu máli þá var allt eins og bókin hafði sagt til um, þannig 

liggja allar tíðnir lægra þegar sólblettir eru fáir, en mun hærra þegar 
sólblettir eru margir.  Á sumrin þarf lítið að breyta um vinnutíðni en á 
veturna breytist besta tíðni hratt með birtu, smbr. mynd 3 hér að 
framan. 

Stuttbylgjufjarskiptin höfðu reyndar ekki mikla praktíska þýðingu 
en í einni leit komu þau að einhverjum notum, þá var leitað að 
breskum pilti sem týndist austur í Öræfum um 1985, sólblettir voru þá 
um 20.  Ég tók dótið mitt með og fékk far í Benz-kálfi frá HSG, við 
komum í svefnstað seint um kvöld og í birtinu næsta morgun setti ég 
upp 2 8,5m möstur og V-á hvolfi í bæði, en inni var ég með Yeasu SSB 
bílstöð með fastar tíðnir, standbylgjumæli, loftnetsskiptara, rafgeymi 
og hleðslutæki.  Ég skrapp út öðru hverju til að stilla loftnet á næstu 
tíðni sem var væntanleg og var því fljótur að skipta á milli tíðna þegar 
á þurfti. 

Það var alveg skínandi samband allan tímann við Hauk í 
fjarskiptaklefanum hjá LHS í Reykjavík, ég gat sagt nýjustu fréttir eins 
og þegar þyrlur lentu og af aðgerðum.  Ég frétti seinna að 
leitarstjórnin hefði sperrt eyrun þegar nýjar fréttir komu. 

 
Mynd 6:  Tækjabúnaður í leitinni í Öræfum 1985. 

 
Nú á tímum er auðveldara en áður var að áætla OWF.  Fyrst má nefna ýmiss forrit sem styðjast við 

þekktar spár út frá fjölda sólbletta, tíma dags og tíma árs, og þessi forrit eru jafnvel í sambandi við 
mælistöðvar og fá nýjustu upplýsingar sjálfvirkt.  Eitt þeirra er HamCAP, sjá www.dxatlas.com/HamCap sem 
spáir fyrir um S/N á þeim leiðum sem notandi setur upp.  Mynd 7 sýnir spá um S/N innanlands að haustlagi 
2006 þegar sólblettir voru undir 20.  Sjá má að gert er ráð fyrir að hæsta brúklega tíðni sé um 6MHz upp úr 
hádegi en lægst skömmu fyrir sólarupprás eða um 2MHz. 

Síðan er aðgangur að Ionogram mælistöðvum 
um allan heim á vefsíðum, þessar stöðvar gefa 
út ný kort á 15 mínútna fresti allan 
sólarhringinn. Sú ionogramstöð sem næst okkur 
liggur er í Syðra Straumfirði á Grænlandi, sjá 
http://car.uml.edu:8080/common/DIDBFastStat
ionList fyrir lista yfir allar Ionogram stöðvar.   
 
Jafnvel þótt ekki sé nákvæmlega sama ástand á 
háloftunum yfir Syðra Straumfirði og hér á 
landi, þá fæst dágóð vísbending um skilyrðin hér 
með því að skoða ionogrammið þaðan, sjá 
endurvarpsmyndir hér fyrir neðan. 
 

Mynd 7:  Skjámynd úr HamCAP. 
 
 
 
 
 
 
 
 
 
 
 

1. nóvember 2007 kl 1400Z                           1. nóvember 2000 kl 1400Z –  
OWF er 5,3MHz – Sólblettir eru 5                OWF er 11,7MHz – Sólblettir eru 112 

 
 
 
 
 
 
 
 
 
 
 

1. nóvember 2007 kl 0200Z                             1. nóvember 2000 kl 0200Z 
OWF er 3,8MHz – Sólblettir eru 5                  OWF er 5,35MHz – Sólblettir eru 112 

 
Aðalniðurstaðan er sú, að það þarf fjölda stuttbylgjutíðna til að halda uppi fjarskiptum allan sólarhringinn á 
öllum árstímum og yfir allan sólblettahringinn, og til að svo megi verða þarf samhent fjarskiptalið og vel æft. 
TF3AM 

 

       


